
С. Чыгрын, Шчырая Шчара. Вершы, Слонім 1993 
У зборнік маладога паэта ўвайшлі вершы лірычна-
ўзнёслага гучання пра родную Слонімшчыну і беларускую 
мову, пра прыгажосць бацькоўскай зямлі, яе людзей і 
светлае каханне. Аўтар таксама звяртаецца да вобразаў 
мінуўшчыны і праблем нашага часу.

Прызнанне 
 
Вербы над шчыраю Шчараю 
Гушкаюць гнёзды гракоў. 
Еду па шчасце, 
Па светлую мару, 
Еду я ў вёску да землякоў. 
Хаты блакітнымі вокнамі 
Вуліцу бачаць наскрозь. 
З матчынай моваю, 
З пеўнямі звонкімі 
Я на радзіме не госць. 
Кожнаму дрэўцу, травінцы з расою 
Я пакланюся здаля. 
Песні з табою, 
Шчасце з табою 
Родная сэрцу зямля! 

Мова 
 
Мова мая з-пад сахі, 
Мова мая з-пад страхі, 
Ластаўкай лёгкай лунае — 
Мне не патрэбна чужая. 
 
Мова мая з-пад касы, 
Мова мая са слязы, 
Яркім бурштынам ззяе — 
Мне не патрэбна чужая. 
Выткана мова на кроснах 
І разаслана па вёснах, 
У горы і шчасці збліжае — 
Мне не патрэбна чужая. 
 
Кожная сэрца і хата 
Роднаю мовай багаты. 
Вечная і святая... 
Мне не патрэбна чужая. 

Паланез 
 
Роднасць наша 
Самая блізкая — 
Слонім 
І паланез Агінскага. 
Зоры на далонях 
І над калыскаю, 
Сон наш — 
Слонім 
І паланез Агінскага. 
Хвалямі Шчары 
І кожнаю пырскаю 
Мы адчуваем 
Самае блізкае — 
Слонім 
І паланез Агінскага. 

*** 
 
Я выйшаў родам з гэтага народа, 
Я мову гэту ў сэрцы берагу... 
О, Беларусь! — спагада і свабода, 
Я без цябе і дыхаць не змагу! 

Русалка 
 
Я помню з маленства паданні былыя 
Пра папараць-кветку, дзяўчыну-русалку. 
І беглі мы ў лес, на азёры старыя, 
Шукаючы шчасце, дзівосы да ранку. 
Каму з нас пашчасціла — нават не помню, 
І хто прыгажуню праводзіў да ганку... 
У майскі дзянёк, дзе купаюцца промні, 
Сустрэць давялося аднойчы русалку. 
З бярозаю белай яна сябравала, 
Пяшчоціла цела ў лістоце зялёнай. 
Каго ж ты, русалка, цяпер пакахала 
Сярод беларускай прыроды чароўнай? 
Русалка маўчала — усмешку дарыла 
Высокаму сонцу і чыстай вадзе. 
І толькі бярозе пра ўсё гаварыла, 
А больш анікому, а больш анідзе... 

Касцёл святога Андрэя ў Слоніме 
 
Да крыніцы святой прыпаду, 
Бо душа моцна смагай хварэе. 
Па слядах Льва Сапегі пайду 
Да касцёла святога Андрэя. 
 
І ступлю на цвінтар распісны, 
Што, як сонца, з гадамі старэе. 
Знікне чорны куфэрак маны 
Ля касцёла святога Андрэя. 
 
Знікнуць боль і адчай, і трывога, 
І душа, як вясна, развіднее... 
Папрашу я свабоды у Бога 
У касцёле святога Андрэя. 

*** 
 
Рака ўспамінаў 
Працякае праз вёску майго дзяцінства, 
Праз дарогі, па якіх ішоў у самастойнасць, 
Праз гарады, дзе вучыўся і жыў... 
Нясе яна на сваіх хвалях-далонях 
Калыханку маці, 
Пісьмы сяброў, 
Прызнанне каханай... 
Немагчыма павярнуць назад 
Раку ўспамінаў. 
 



 
10 

 
 
 
 
 
*** 
 
Цёплыя далоні, 
Сонечная ніць. 
Лета, луг і коні, 
Коні хочуць піць. 
Лёгкі ветрык лашчыць 
Грывы вараным, 
Гонім іх да Шчары — 
Хораша ім тут. 
Коні п’юць аблокі, 
Сонца п’юць і сінь. 
Сівізной пагоркі  
Песцяць далячынь. 
Хмеліцца на ўлонні 
Цёпленькі пракос... 
Лета. Шчара. Коні, 
Росны сенакос. 

Мамы танцуюць вальс 
 
У гэты святочны час 
Музыка больш за словы. 
Мамы танцуюць вальс 
Лёгкі, 
Пяшчотны, 
Вясёлы. 
Людзі, спыніце ракеты, 
Мір залежыць ад вас. 
Радуецца планета — 
Мамы танцуюць вальс. 
Вальсам вясну адкрываюць, 
Каб расцвітала яна. 
Звонка аркестры іграюць. 
Мамы,  
Вальс 
І вясна. 
У залах прыціхлі дзеці... 
Не патрывожце час: 
Сёння на ўсёй планеце 
Мамы танцуюць вальс. 

Гальяш Леўчык 
 
Дамоў 
Зычлівы Слонім клікаў, 
Дзе сэрцу ўсё так блізка, 
Дзе, як струна са скрыпкі, — 
Канал Агінскага. 

Успенскі сабор у Жыровічах 
 
Я слаўлю тваю старажытнасць 
На слаўнай крывіцкай зямлі, 
Дзе ў сонцы купаецца жыта 
І ў вёсках рыпяць жураўлі. 
 
Дзе мова гучыць беларуская, 
Ад кветак святлеюць бары, 
Дзе кожная сцежка вузкая 
Расою блішчыць на зары. 
 
Дзе звычай жыве спрадвечны — 
Вяселлі спраўляць гучней... 
Дзе ты так падобны на вечнасць 
Сярод землякоў і гасцей. 

*** 
 
Купляюць Джэка Лондана, 
Стаяць у чарзе па Мапасана, 
Гюго, Вальтэра, Дзікенса... 
Запаўняюць кніжную паліцу 
Творамі Маруа, Флабэра, Твена... 
А я кожны дзень перачытваю Купалу — 
Я пачынаюся з Купалы. 

*** 
 
Яблыкі “белы наліў” 
Сонцам наліты, 
Лівень вады наліў, 
Лівень густы і сярдзіты. 
Па мокрай, халоднай траве 
Ветрык гуляе дбалы, 
Доўга сонца жыве  
У яблыку апалым. 

Хатынь 
 
Гарэла кроў, 
І снег гарэў — 
Хатынь гарэла. 
Братоў, каханых і сяброў 
Гарэла цела. 
І плач, і слёзы, і зямля, 
І сны гарэлі... 
Замест маленькіх немаўлят 
Аўчарак гушкалі арэлі. 
Сюды вяртаемся не раз, 
Тут попел-іней... 
Тут сэрцы стукаюць у нас 
Званамі спаленай Хатыні. 
 



 
17 

 
 
 
 
 
Белая вежа 
 
Белая вежа — сівая вежа, 
Мару назваць цябе Вежай Зуброў. 
Раны твае мохам заснежаны 
І абмытыя ласкай вятроў. 
Белая вежа — помнік свабоды, 
Не раз ты ваенную знала пару... 
Так і стаіш ты, высокая, гордая, 
Непераможная, як Беларусь! 

Маналог Анатоля Іверса 
 
Шмат пройдзена дарог, 
Каб жыць ў бацькоўскім краі. 
Пішу радкі трывог — 
Былое ўспамінаю. 
І песні на загонах, 
Што нараджалі мы. 
Гучаць у сэрцы сёння, 
Як першыя грамы. 
Ад Слоніма да Вільні 
За праўдаю хадзіў, 
А дома спелі вішні, 
Што з хлопцамі садзіў. 
Гады, як тыя вішні, 
Апалі на мурог. 
Не ўсе жывымі выйшлі 
З тых пройдзеных дарог. 
Вяслуе даты Шчара, 
Пяе птушыны грай... 
Збылася наша мара — 
Расцвіў бацькоўскі край! 

Стагі памяці 
 
Стагі памяці 
Спаць не даюць,  
Стагі памяці 
Маўчаць і пяюць. 
Стагаванне ўсё жыццё, 
Кожны дзень стагаванне. 
Стагі памяці — адкрыццё, 
Стагі памяці — вяртанне. 
Робім цвёрдыя крокі 
Пад сонцам і замеццю... 
Як свет шырокі  
Стагі памяці. 

*** 
 
Ад Забайкалля да Мінска 
Не блізка. 
Купэ вагоннае — 
Мая калыска. 
Сем сутак — 
Смутак. 
П’еш чай, 
Піўка глытнеш бакал... 
Бывай, Байкал! 
Дзень добры, Нёман! 
Я ўжо — дома. 
Жыву былым 
І будучым жыву, 
А колаў стук 
Нам кружыць галаву. 
Вагоны — 
Хаты, 
А мы ў іх 
Кватаранты... 
Дамоў, 
Дамоў хутчэй!.. 
Слязою радасць 
Сыплецца з вачэй. 

Вясна 
 
Танцуюць пад сонцам 
Пралескі раннія, 
Абсыпаныя ігліцай 
Старой сасны, 
Выплываюць з-пад снегу, 
З-пад гурбаў праталіны — 
Гнёзды вясны. 

*** 
 
Неба казыча гром, 
Град засыпае ганак. 
Ясень дрыжыць пад дажджом, 
Слухае сварку маланак. 

*** 
 
Дзень — 
Гэта прамень: 
Нарадзіўся і зноўку патух. 
І дождж, і вятры, і сухмень — 
Гэта дзень, 
Гэта час, 
Гэта рух. 
Усмешкі людзей — 
Дня нараджэнне, 
З новым хлебам і песняю новай... 
Кожны дзень — 
Прыцягненне, 
Кожны дзень —  
Узбагачэнне 
І жывога жыцця аснова. 

Сляпая дзяўчынка 
 
Белы тварык яе, як рамонак, 
Туліцца да аконца. 
Я спыніўся. Маўчу і дзіўлюся, 
Я хачу расказаць ёй пра сонца, 
Хачу і... баюся. 

Мая мова 
 
Не змаўкай, мая мова, не змаўкай, 
І не гніся ты кволенькім дрэўцам. 
Не скарылася век чужакам — 
Таму смела гняздзіся ў сэрцы. 
Ты квітней, мая мова, квітней 
Васільком радаводным у жыце. 
Дзень будзённы з табою святлей 
І званчэй птушак песні ў зеніце. 
Ты жыві, мая мова, жыві, 
Як вясновая квецень, як неба... 
Ап’яні, 
            абудзі, 
                         астудзі, 
                                       абнаві — 
Ад чужой такой ласкі не трэба! 

*** 
 
Красавік 
Да яго я прывык, 
Як да кніг, да пачуццяў і слоў. 
Снег заплямлены знік. 
Красавік, красавік — 
Чысціня і цяпло. 
Я паціху іду 
Праз тваю прыгажосць, 
Усё цвіце ў вясновым абдыме... 
Красавік — чараўнік, 
Красавік — толькі госць, 
Каб зрабіць нас на міг маладымі. 

*** 
 
Без цябе гэты горад чужы, 
Без цябе я таксама чужы, 
І сны мае без цябе чужыя. 
І позіркі іншых — 
Чужыя позіркі... 
З’яўляешся ты — 
Усё для мяне становіцца 
Блізкім і дарагім, 
Толькі я для цябе — чужы. 

*** 
 
Зглянцаваны трыпутнік дажджамі 
Спавядаецца ў цішыні. 
Нібы аблокі над намі, 
Хуткацечна ляцяць дні. 
Плады асыпаюць сады, 
Адсінеў у даляглядзе лён. 
Заўжды хочацца быць маладым, 
Супыніўшы імклівасць дзён. 
Шчабеча, як птушка, жыццё, 
Нараджаецца чалавек... 
Кожны дзень — адкрыццё, адкрыццё, 
Адкрыццём пражываем свой век. 

*** 
 
Калі гора на сэрцы — 
Успамінаю радасць, 
Калі радасць на сэрцы — 
Варушу гора. 
Бо сапраўды: 
Якое ж гэта шчасце 
Без гора і радасці, 
Без радасці і гора?! 

Сынковічы 
 
Вёска Сынковічы — 
                                    вёска дачок і сыноў, 
Як хлеб на зямлі — святая. 
Песняю песняў і звонам званоў 
З гісторыі выплывае. 
 
Вёска Сынковічы — вёска спатканняў, 
Помніць паходы і веча... 
Нашых прадзедаў казанне 
Царквою ўвекавечана. 
 



 
31 

 
 
 
 
 
Памяці паэта Сяргея Дарожнага 
 
Сяргей Дарожны. 
Жыццё — дарога 
У васільковым рассыпу. 
А на душы — трывога, 
І васількі 
У росах тут. 
Бывай, мой Слонім! 
Сто дарог 
Сюды прыводзяць, 
І сто трывог, 
І сто трывог 
За мною ходзяць. 
Бывай, мой Слонім! 
Буду жыць 
Тваёй надзеяй, 
Хоць я старэю, 
А душа 
Зноў маладзее. 
Бывай, мой Слонім1 
Я з дарог 
Яшчэ вярнуся, 
І што збярог, 
Я давязу 
Да Беларусі. 
Я давязу 
Да Беларусі 
Сны землякоў, 
Бо сняцца гусі 
Над Белай Руссю, 
Спеў жаўрукоў. 
Бо сніцца Шчара 
І канал 
Канал Агінскага. 
Дзяўчына-мара 
Там жыве 
І людзі блізкія... 
Бывай, мой Слонім, 

Мой самы лепшы!.. 
Я на спатканне 
Да цябе 
Пашлю з дарогі 
Вершы. 

Трыялет 
 
Чыстая, вясёлая вада 
З красавіцкім сонейка у згодзе, 
Па балоце першы бусел ходзіць — 
Чыстая, вясёлая вада. 
Будзе шчасце, кажуць у народзе, — 
Буслу кола пакладзі на дах... 
Чыстая, вясёлая вада 
З красавіцкім сонейка у згодзе. 

*** 
 
Журба. 
Негры. 
Блюз, 
Вочы прахожых, плюс 
Напружаныя нервы. 
Жыццё іх — асенняя пляга 
У краіне рафіі, 
Вулічная смага — 
Іх біяграфія. 
Блюз — 
Знічка надзеі, 
На кавалачак шчасця... 
Негры душой маладзеюць 
У палоне джазавай страсці. 

*** 
 
Зацвілі і сёлета ружы 
На полі былога бою... 
Успамін пра мужа — 
Каса пад страхою. 
 



 
36 

 
 
 
 
 
*** 
 
У Вязынцы светлай і блізкай 
Ля траў і крыніц замру... 
З песень Янкі Купалы 
Саткана мая Беларусь. 

*** 
 
Хаты — 
Белыя мядзведзі, 
Гурбаў ланцугі. 
Два браты — 
Мароз і вецер 
Гоняць праз снягі. 
Ачуняла зноў зіма, 
Сонца стыне, стыне... 
Доўга лета я трымаў — 
Ва ўспаміне. 

Маці 
 
Песні твае 
Мне шэпча кожны калосок, 
Калі іду сцяжынкай між палёў. 
Тулю да загарэлых сваіх шчок 
Твае далоні — 
Градкі мазалёў. 

Родныя вёскі 
 
Буслы ў беларускія вёскі 
Прыносяць ад шчасця ключы, 
І пеўняў чуваць адгалоскі — 
Байкі, ламашы, Едначы. 
 
Жывуць тут народныя песні, 
Купаецца ў росах трава, 
Францішка Скарыны равеснікі — 
Баяры, Папкі і Літва. 
 
На славу жыццё маладому 
Добра чытаюцца вершы, 
І кліча дарога дадому —  
Залессе, Загор’е, Заверша. 
 
Як добра — на шчасце вякамі 
Тут хаты будуюць сябры, 
І вяжуць сватоў ручнікамі 
Грынкі, Касцяні, Чамяры... 
 
Шуміць пры дарозе бярозка — 
Хачу я туды ўцячы, 
Дзе бусел і мне па-над вёскай 
Напэўна падкінуў ключы. 

Удава 
 
Чакала з вайны — не прыйшоў, 
Чакае з вайны — не прыходзіць... 
І дзесяць гадоў прайшло, 
І дваццаць гадоў праходзяць. 
Наймае касцоў касіць, 
Сама запрагае коні... 
Партрэт на сцяне вісіць — 
Такім маладым яго помніць. 
Чакала з вайны — не прыйшоў, 
Чакае з вайны — не прыходзіць... 
І дваццаць гадоў прайшло, 
І трыццаць гадоў праходзіць. 
Старэе, а ён — малады, 
Такі, як тады на вяселлі. 
На радасць яе, на яго пекнату 
Людзі шчасліва глядзелі. 
Зычылі згоды, кахання, дзяцей 
Каб нарадзілася многа... 
У дом іх вясковы, у сонечны дзень 
Уварвалася хмарай трывога... 
Чакала з вайны — не прыйшоў, 
Чакае з вайны — не прыходзіць... 
І сорак гадоў прайшло, 
І пяцьдзесят праходзяць... 

Шаша 
 
Ад Мінска і да Гродна 
Шаша — як паясок, 
Ёй не бываць самотнай 
Пад шапкамі аблок. 
Па ёй ідуць машыны, 
Вязуць да нас гасцей. 
Мелодыяй адзінай 
Нацешыцца за дзень. 
Ёй весела і шчыра 
У святы і ў будзень, 
Абы з дабром і мірам 
Па ёй спяшылі людзі. 

*** 
 
Шчабеча лета, 
Гуляе лета, 
Ветрык зганяе лістоты сон. 
Праменіць сонца — 
Цяплом сагрэты 
Аселіцы зялёны парасон. 

Нёман 
 
Развітваюся 
І сустракаюся 
З табою, 
Рэчка — 
Зямлячка мая. 
Да хваль  
Васільковых вяртаюся, 
Трапячу  
Ветразем я! 

Сасна 
 
На магілу ўпала сасна — 
Не ўстаяла пад крыламі ветру, 
Рассякаючы целам паветра, 
Агароджу зламала яна. 
Ад гадоў пасівела — згніла, 
Не хацела згарэць у агні, 
І да смерці шумела дні... 
На магіле магілу знайшла. 

*** 
 

Ніне Ватацы, 
даследчыцы творчасці  
Максіма Багдановіча 

 
 
У Беларусь вяртаемся здалёк, 
Нам прырода дзверы адчыняе. 
Шчыраму рамонку васілёк 
Вершы Багдановіча чытае. 
Туліцца пашчотна да яго, 
Тонкаю сцяблінкай абдымае. 
Толькі для яго, для аднаго, 
Вершы Багдановіча чытае. 

Малітва 
 
Разам з народам сваім застануся — 
Гору дамо мы рады, 
Дайце дарогу маёй Беларусі 
Да ПРАЎДЫ! 
 
Ні перад кім мой народ не сагнуўся — 
Зведаў цяжар нядолі, 
Дайце дарогу маёй Беларусі 
Да ВОЛІ! 
 
Разам з народам не адступлюся — 
Тут крывічоў пакаленне, 
Дайце дарогу маёй Беларусі  
Да АДРАДЖЭННЯ! 
 
Богу за ўсё на зямлі пакланюся 
І папрашу міласэрнасці, 
Дайце дарогу маёй Беларусі 
Да НЕЗАЛЕЖНАСЦІ! 

*** 
 
У Вязынцы светлай і блізкай 
Ля траў і крыніц замру... 
З песень Янкі Купалы 
Саткана мая Беларусь! 

У хаце Ларысы Геніюш у Зэльве 
 
Наведаў хатку, хоць і позна — 
Няма славутае паэткі. 
Замест гарбаткі, слоў і кроснаў — 
Тут толькі кнігі, толькі кветкі. 
 
І абразы нібыта плачуць, 
А мне ад горычы здаецца: 
Ці ў цэркаўка пайшла, няйначай, 
Ці затрымалася у сенцах. 
 
І спудзіць цішыню баюся, 
І не хапае гучных слоў. 
Паэтка роднай Беларусі 
Тварыла моваю дзядоў. 
 
Жыла ў хатцы светлай, чыстай, 
Цярпець умела і чакаць. 
Хвартух адзеўшы свой квяцісты, 
Гасцей любіла сустракаць... 
 
Адкуль былі натхнення, сіла 
І сэрца поўнае турбот?.. 
Відаць, за нас мацней любіла 
Яна свой край і свой народ. 

Васілю Быкаву 
 
Вайна — гэта знак бяды, 
Яе немагчыма забыць. 
А мёртвым не трэба вады, 
А мёртвым ужо не баліць. 
 
Праз порах і дым вайны, 
Праз пасткі 
                     і праз вышыні 
Ішлі батальёна сыны 
І воўчую зграю крушылі. 
 
Абеліскі вітаюць зару, 
Жураўліныя крыкі ачнуцца... 
Праз Альпы у Беларусь 
Пайсці, дажыць і вярнуцца. 

*** 
 
Сярод васількоў сінятварых 
Шаптаў каласок цішыню... 
Згубілася рэха за Шчарай, 
Я марай у жнівень званю. 
Закальцавана разводдзем даліна, 
Паўстаў каласок, нібы ў сне. 
Як матуля калыханкаю сына, 
Цішынёю ён гушкаў мяне. 

*** 
 
Твае лісты, 
Нібы бінты, 
Бінтуюць раны майго смутку. 
Жыву тут я, 
Жывеш там ты, 
Збіраеш ў полі незабуткі. 
Між намі ростань, 
Як агонь, 
Буяе кіламетрамі... 
Цалую зноў тваю долонь, 
Апыльцаваную праменнямі. 

Восень 
 
Над плячыма сяла 
З песняю чуллівай 
Жураўлінай страла 
Адлятае ў вырай. 

Таўтаграма 
 
Блюзніцца 
Бляклы 
Бакборт, 
Бераг 
Балот — 
Багуністы. 
Буслы  
Балацяняць 
Брод, 
Быццам 
Бравастыя 
Бургамістры. 

*** 
 
Смутак жоўтага верасня 
Душу да дна апячэ, 
Больш да мяне ты не вернешся, 
А я буду помніць яшчэ. 
Помніць жоўтыя ліўні, 
Верасня зорныя ночы. 
Вуліцы вёскі — лініі, 
Дзе лёгка да шчасця крочылі. 
А шчасце — стаптанае лісце 
Пад позіркам кволых вятроў... 
Быў верасень наш калісьці, 
Які не паўторыцца зноў. 

*** 
 
На сопках акацыі 
Вітаюць заранку, 
Б’юць гвардзейскія гаўбіцы 
Па макетах танкаў. 
У пяску мазніцы, 
Запацелы твар. 
П’ем з біклаг вадзіцу — 
Адагнаць цяжар. 
Палігон шчабеча, 
Як чмяліны рой. 
Супыніўся вецер, 
Гледзячы на бой. 
Ад агню заранка 
Стала чырваней... 
Сёння сланімчанка 
Зноў прысніцца мне. 

Дыпціх лістапада 
 
1. 
Асенні дождж увішны і халодны 
Старанна лье на голыя палі, 
Іграе вецер у палоне клёнаў, 
Нясе ў прыполе лісце па зямлі. 
Даўжэюць ночы цёмныя і золкія, 
Эскадры хмар плывуць над сумным гаем. 
Толькі радасць светлая і звонкая 
Фарбай восені паволі дагарае — 
Наравітай зімы чакае. 
 
2. 
Бераг восені — лістапад, 
Россып апалых лістоў 
Апрануў анямелы сад, 
Хаты ціхія, рукі кустоў... 
Існуе мова восеньскіх дрэў — 
Красаванне і трапятанне, 
Аднойчы я зразумеў: 
Лісце песні пяе — ападаннем... 
Ахутаў усё лістапад, 
На канцэрт я іду — у сад. 
 



 
57 

 
 
 
 
 
Пісьмо маці 
 
З захапленнем ліст чытаю 
Акуратны і чысты, 
Нібы старонкі гартаю 
Бесклапотнага дзяцінства. 
Радок кожны ласкаю, 
Цеплынёй сагрэты... 
Ты, як тая ластаўка, 
Мне жадаеш лета. 

*** 
 
Мая палахлівая Шчара 
Бяжыць між палёў напрасткі, 
У хвалях купаюцца хмары, 
Пад сонцам пяюць жаўрукі. 
Вербы-фігляркі прычоскі 
Палошчуць у чыстай вадзе, 
Хлапчына з суседняе вёскі 
Па беразе коней вядзе. 
А бераг той цёплы, зялёны, 
Лагодзіць вятрук спакваля... 
З калыскі ў цябе улюбёны, 
Маёй Беларусі зямля. 

*** 
 
Восень — гітара, 
А струны яе — павуціна, 
Вецер па струнах іграе 
Радасна і прыхільна. 
Пад музыку  
Дождж танцуе, 
Дрэвы страсаюць убор. 
Лёгка прырода сумуе 
Дажджлівымі кроплямі зор. 

Фасоля 
 
Восень. 
Золь. 
Дажджы. 
Маці лушчыць у сенцах фасолю. 
Ціха-ціха пяе у цішы  
Пра казацкую долю: 
“Казак ворагаў біў 
І упаў сярод ніў, 
А хацеў ён вярнуцца дадому. 
Ён казачку любіў 
Ноччу цёмнаю сніў, 
Не казаў пра яе ён нікому...”. 
Пад дажджом мокнуць доўга таполі, 
Вецер ніткі рве правадоў... 
У цёплых сенцах матулю фасоля 
Да ваенных вяртае гадоў. 

Інтэрнаты 
 
Інтэрнаты — 
Вясёлыя хаты, 
Вокны-вочы на Свіслач глядзяць. 
Тут набыткі, і радасць, і страты — 
Да ўсяго нам пара прывыкаць. 
Каб не знаць адзіноцтва і стомы, 
Каб бясконца марыць і жыць, 
Ёсць краіна студэнцкага дома, 
Пра якую нам нельга забыць. 
Тут у кожным пакоі галінка 
Промня сонечнага жыве, 
Тут юнацтва майго часцінка, 
Нібы росы на спелай траве. 
Тут натхненнем і песняй багаты, 
Як шпакі на бярозах вясной... 
Інтэрнаты — 
Студэнцкія хаты, 
Я хварэю без вас душой. 

Змест 
 

Прызнанне 
Мова 
Паланез 
Я выйшаў родам з гэтага народа... 
Русалка 
Касцёл святога Андрэя ў Слоніме 
Рака ўспамінаў... 
Цёплыя далоні... 
Мамы танцуюць вальс 
Гальяш Леўчык 
Успенскі сабор у Жыровічах 
Купляюць Джэка Лондана... 
Яблыкі “белы наліў”... 
Хатынь 
Белая вежа 
Маналог Анатоля Іверса 
Стагі памяці 
Ад Забайкалля да Мінска... 
Вёска... 
Неба казыча гром... 
Дзень... 
Сляпая дзяўчынка 
Мая мова 
Красавік... 
Без цябе... 
Зглянцаваны трыпутнік дажджамі... 
Калі гора... 
Сынковічы 
Памяці паэта Сяргея Дарожнага 
Трыялет 
Журба... 
Зацвілі і сёлета ружы... 
У Вязынцы... 
Хаты... 
Маці 
Родныя вёскі 

Удава 
Шаша 
Шчабеча лета... 
Нёман 
Сасна 
У Беларусь вяртаемся здалёк... 
Малітва 
У хаце Ларысы Геніюш у Зэльве 
Васілю Быкаву 
Сярод васількоў... 
Твае лісты... 
Восень 
Таўтаграма 
Смутак жоўтага верасня... 
На сопках акацыі... 
Дыпціх лістапада 
Пісьмо маці 
Мая палахлівая Шчара... 
Восень... 
Фасоля 
Інтэрнаты 

